
«Երևանի քաղաքային զարգացման ներդրումային ծրագրի` «Հողի օտարման և տարաբնակեցման շրջանակը հաստատելու մասին» ՀՀ կառավարության որոշման նախագծի վերաբերյալ ստացված դիտողությունների և առաջարկությունների
	1. ֆինանսների նախարարություն
	12.09.2024թ․

	
	№01/9-1/18485-2024

	«Երևանի քաղաքային զարգացման ներդրումային ծրագրի` հողի օտարման և տարաբնակեցման շրջանակը հաստատելու մասին» ՀՀ կառավարության որոշման նախագծի վերաբերյալ հայտնում ենք, որ առարկություններ չունենք: Միաժամանակ առաջարկում ենք նախագծի նախաբանում հղում կատարել նաև ՀՀ Սահմանադրության 146-րդ հոդվածին:
	Ընդունվել է

	2. Աշխատանքի և սոցիալական հարցերի նախարարություն
	04.09.2024թ.

	
	№ ՆՄ/ԳԽ-2/27703-2024

	«Երևանի քաղաքային զարգացման ներդրումային ծրագրի` Հողի օտարման և տարաբնակեցման շրջանակը հաստատելու մասին» Կառավարության որոշման նախագծի փաթեթի (այսուհետ՝ Նախագիծ) վերաբերյալ ստորև ներկայացվում է հետևյալ կարծիքը. Գործող օրենսդրությամբ կիրառվում է «հաշմանդամություն ունեցող անձ» եզրույթը, ուստի առաջարկվում է Նախագծի N 1 հավելվածում կիրառվող «հաշմանդամ» եզրույթը համապատասխանեցնել գործող օրենսդրությանը:
	Ընդունվել է 

	Բացի այդ, 2024 թվականի հունվարի 1-ից հետո հաշմադնամության խումբ չի սահմանվում, այլ անձը ճանաչվում է հաշմանդամություն ունեցող անձի ֆունկցիոնալության գնահատման արդյունքում և որոշվում է սահմանափակման աստիճանը՝ թեթև, միջին, խորը, ծանր։ Ֆունցիոնալության միջին, խորը կամ ծանր սահմանափակում ունենալու դեպքում անձը ճանաչվում է հաշմանդամություն ունեցող անձ, ուստի առաջարկվում է Նախագծի N 1 հավելվածի 12-րդ կետի 12-րդ ենթակետի դ պարբերությունը դիտարկել վերոհիշյալ  ենթատեքստում։
	Ընդունվել է

	Առաջարկվում է Նախագծի N 1 հավելվածի 12-րդ կետի 12 ենթակետի ա) պարբերությունը խմբագրել հետևյալ բովանդակությամբ. «Ընտանիքների անապահովության գնահատման համակարգում հաշվառված (այսուհետ՝ ԸԱԳՀ) և ընտանեկան կամ սոցիալական նպաստի իրավունք ունեցող  տնային տնտեսությունները»։ 
	Ընդունվել է

	Նախագծի N 1 հավելվածի ամբողջ տեքստում ընտանեկան բառից հետո ավելացնել «կամ սոցիալական նպաստ» բառերը։
	Ընդունվել է

	Նախագծի N 1 հավելվածի 12-րդ կետի վերջի պարբերությունը, «,ապա ԾԻԳ-ը կդիմի համապատասխան տարածքային սոցիալական ծառայությունների գործակալություն և ՀՀ Աշխատանքի և սոցիալական հարցերի նախարարություն՝ այդ տնային տնտեսությունները ԸՍԳՄ-ում գրանցելու համար» խմբագրել հետևալ բովանդակությամբ. «,ապա ԾԻԳ-ը կդիմի Միասնական սոցիալական ծառայության համապատասխան տարածքային կենտրոններ», քանի որ ԸԱԳՀ-ում հաշվառելու գործընթացն իրականացվում է ՄՍԾ-ի տարածքային կենտրոնների կողմից, ՀՀ ԱՍՀՆ դիմելու անհրաժեշտությունը բացակայում է։
	Ընդունվել է

	Նախագծի N 1 հավելվածում ԸԱԳՀ-ում գրանցվել բառը բոլոր տեղերում փոխարինել ԸԱԳՀ-ում հաշվառվել (փաստագրվել) բառերով, իսկ Նախագծի N 1 հավելվածի 4-րդ կետում «անապահով» բառից առաջ ավելացնել «սոցիալապես» բառը։
	Ընդունվել է

	Նախագծի N 1 հավելվածի 2-րդ աղյուսակում 8-րդ «8. Ձեռնարկատիրական գործունեության կամ աշխատանքի կորուստ» տողի «Փոխհատուցման և կենսամիջոցների վերականգնման իրավունքներ» սյունակում նշված է «Մշտական աշխատողներ/աշխատակիցներ՝»-ի մասին։ Այս կապակցությամբ հարկ է նշել, որ ՀՀ աշխատանքային օրենսդրությամբ «մշտական աշխատող» հասկացություն սահմանված չէ։ ՀՀ աշխատանքային օրենսդրությամբ սահմանված է անորոշ ժամկետով և որոշակի ժամկետով աշխատանքային պայմանագրերի կնքման հնարավորություն (տե՛ս ՀՀ աշխատանքային օրենսգրքի 94-96-րդ հոդվածները)։ Ըստ այդմ, եթե «մշտական աշխատող» ասելով ենթադրվում է «անորոշ ժամկետով կնքված աշխատանքային պայմանագրով աշխատողը», ապա Նախագծի հավելվածի նշված մասը ենթակա է լրամշակման։ Սակայն, միաժամանակ գտնում ենք, որ հատուցման մասով կարգավորումներ պետք է նախատեսվեն նաև «որոշակի ժամկետով կնքված աշխատանքային պայմանագրերով աշխատողների» համար ևս։ Առաջարկվում է նաև վերոնշյալ հատվածից հանել «աշխատակիցներ» բառը։
	Ընդունվել է

	Հարկ է նկատի ունենալ նաև այն հանգամանքը, որ տարաբնակեցման համար նախատեսված տարածքում կարող են լինել անձինք, ովքեր ծառայություններ են մատուցում կամ աշխատանքներ են կատարում քաղաքացիական-իրավական պայմանագրերով, հետևաբար՝ Նախագծի կարգավորումների համատեքստում այս կատեգորիայի անձանց մասով էլ անհրաժեշտ է նկատի ունենալ «աշխատանքի կորստի» իրավիճակ (այս մասով փոփոխություններ անհրաժեշտ կլինի կատարել նաև Նախագծի N 1 հավելվածի 14-րդ կետի 6-րդ ենթակետում)։ Վերոգրյալ առաջարկությունները վերաբերում են նաև Նախագծի հավելվածի ողջ տեքստում «աշխատանքի կորուստ» հասկացությանը և այդ մասով նախատեսված այլ ընթացակարգերին, որտեղ կրկին անհրաժեշտ է իրականացնել վերը նշված փոփոխությունները։
	Ընդունվել է ի գիտություն
ՀՀ-ի և ԱԶԲ-ի միջև «Երևանի քաղաքային զարգացման ներդրումային ծրագրի» վարկային համաձայնագրի կնքմանն ընդառաջ ծրագրի ազդեցության գոտում իրականացված ուսումնասիրությունների արդյունքում քաղաքացիաիրավական պայմանագրերով աշխատանքներ կատարող կամ ծառայություններ մատուցող անձինք չեն հայտնաբերվել, հետևաբար՝ առաջարկվող կարգավորումները սույն նախագծի շրջանակներում կիրառելի չեն։

	Նախագծի N 1 հավելվածի 2-րդ աղյուսակի 8-րդ «8. Ձեռնարկատիրական գործունեության կամ աշխատանքի կորուստ» տողի «Փոխհատուցման և կենսամիջոցների վերականգնման իրավունքներ» սյունակում, ինչպես նաև Նախագծի N 1 հավելվածի 49-րդ կետի 1-ին կետի «ա» և «բ» պարբերություններում միաժամանակ հստակեցման է ենթակա, թե ինչ է ենթադրվում «միջին ամսական աշխատավարձ» ասելով։  Տվյալ դեպքում, եթե նկատի է առնվում ՀՀ աշխատանքային օրենսգրքի 195-րդ հոդվածով սահմանված միջին ամսական աշխատավարձը, ապա առաջարկվում է «միջին ամսական աշխատավարձի» բառերից հետո լրացնել «(Հայաստանի Հանրապետության աշխատանքային օրենսգրքով սահմանված կարգով հաշվարկված)» բառերը, իսկ Նախագծի N 1 հավելվածի 49-րդ կետի 1-ին կետի «ա» պարբերությունում «յուրաքանչյուր ամսվա» բառերից հետո լրացնել նաև «համար» բառը։
	Ընդունվել է

	Միաժամանակ, նշվածի շրջանակում հարկ է նկատի ունենալ, որ քաղաքացիական-իրավական պայմանագրերով ծառայություններ մատուցող կամ աշխատանքներ կատարող անձանց համար փոխհատուցման չափի հիմքում անհրաժեշտ կլինի դնել, ոչ թե «Հայաստանի Հանրապետության աշխատանքային օրենսգրքով սահմանված կարգով հաշվարկված միջին ամսական աշխատավարձը» այլ որևէ այլ միջին ցուցանիշ՝ հիմք ընդունելով այն հանգամանքը, որ քաղաքացիական-իրավական պայմանագրերով ծառայություններ մատուցող կամ աշխատանքներ կատարող անձինք չեն հանդիսանում աշխատողներ, և վերջիններիս քաղաքացիական-իրավական հարաբերությունները ենթակա չեն կարգավորման ՀՀ աշխատանքային օրենսգրքով։
	Ընդունվել է ի գիտություն
ՀՀ-ի և ԱԶԲ-ի միջև «Երևանի քաղաքային զարգացման ներդրումային ծրագրի» վարկային համաձայնագրի կնքմանն ընդառաջ ծրագրի ազդեցության գոտում իրականացված ուսումնասիրությունների արդյունքում քաղաքացիական-իրավական պայմանագրերով աշխատանքներ կատարող կամ ծառայություններ մատուցող անձինք չեն հայտնաբերվել, հետևաբար՝ առաջարկվող կարգավորումները սույն նախագծի շրջանակներում կիրառելի չեն։

	Նախագծի N 1 հավելվածի 12-րդ կետի 12-րդ ենթակետի 2-րդ և 7-րդ պարբերություններում «6 ամսվա նվազագույն» բառերի հատվածում «նվազագույն» բառից հետո առաջարկվում է լրացնել «ամսական» բառը։
	Ընդունվել է

	Միաժամանակ հարկ է նկատել, որ Նախագծի N 1 հավելվածի 49-րդ կետում հստակեցման կարիք ունի «պարտադիր սոցիալական ապահովության վճարները հաշվարկվում են ՀՀ օրենքին համապատասխան» ձևակերպումը, քանի որ պարտադիր սոցիալական ապահովության վճարներ ՀՀ օրենսդրությամբ նախատեսված չէ փոխհատուցում աշխատանքի կորստի համար: Այս փոխհատուցման իրավունք ունեցող աշխատողներն այն գրանցված աշխատողներն են, ովքեր աշխատել են ազդակիր ձեռնարկությունում առնվազն ձեռնարկությունում (ընկերություն/ԱՁ), որոնց համար պարտադիր սոցիալական ապահովության վճարները հաշվարկվում են ՀՀ օրենքին համապատասխան:
	Ընդունվել է

	3. Էկոնոմիկայի նախարարություն
	28.08.2024թ.

	
	№ 01/17337-2024

	Նախագծի վերաբերյալ ՀՀ էկոնոմիկայի նախարարությունն իր լիազորությունների շրջանակներում առաջարկություններ և դիտողություններ չունի։
	Ընդունվել է ի գիտություն

	4. Պետական եկամուտների կոմիտեի նախագահ
	05.09.2024

	
	№ 01/3-4/54737-2024

	1. Նախագծի 1-ին հավելվածի 48-րդ կետով նախատեսվում է ծրագրի արդյունքում ձեռնարկատիրական գործունեությունների կորուստների փոխհատուցում:
Մասնավորապես, սահմանում է հետևյալը՝
«1)	Դրույթներ հարկային հաշվետվություններ/հաշվարկներ կամ այլ պաշտոնական հարկային պայմանավորվածություններ ունեցող ազդակիր անձանց համար՝ 
ա. հարկման ընդհանուր համակարգով հարկվող մշտապես ազդեցության ենթարկվող կազմակերպությունները կամ անհատ ձեռնարկատերերը կստանան 1 տարվա զուտ շահույթին համարժեք դրամական փոխհատուցում, որ հաշվարկվում է որպես նախորդ տարվա շահութահարկի հաշվետվությունում/հաշվարկում նշված հարկվող շահույթի և համապատասխան վճարման ենթակա հարկի գումարի տարբերություն: Հարկման ընդհանուր համակարգով հարկվող ժամանակավորապես ազդեցության ենթարկվող կազմակերպությունները կամ անհատ ձեռնարկատերերը կփոխհատուցվեն վերը նշված կարգով, սակայն միայն մինչև 1 տարի ձեռնարկատիրության դադարեցման ամիսների համար, 
բ. շրջանառության հարկի հարկման համակարգով հարկվող մշտապես ազդեցության ենթարկվող կազմակերպությունները կամ անհատ ձեռնարկատերերը կստանան 1 տարվա զուտ եկամտին համարժեք դրամական փոխհատուցում, որ հաշվարկվում է որպես նախորդ չորս եռամսյակների համար շրջանառության հարկի հաշվարկներում նշված հարկվող շրջանառության գումարի և շրջանառության հարկի՝ վճարման ենթակա համապատասխան գումարի ու ներգրավված աշխատողների աշխատավարձերի հանրագումարի տարբերություն: Շրջանառության հարկի հարկման համակարգով հարկվող ժամանակավոր ազդեցության ենթարկվող կազմակերպությունները կամ անհատ ձեռնարկատերերը կփոխհատուցվեն վերը նշված կարգով, սակայն միայն մինչև 1 տարի ձեռնարկատիրության դադարեցման ամիսների համար,
գ. մշտապես ազդեցության ենթարկվող կազմակերպությունները կամ ֆիզիկական անձինք, որոնք հարկվում են Միկրոձեռնարկությունների հարկման համակարգով, կստանան 1 տարվա զուտ եկամտին համարժեք դրամական փոխհատուցում, որ հաշվարկվում է որպես բոլոր տեսակի գործունեությունների իրացման շրջանառության և միկրոձեռնարկությունում ներգրավված աշխատակիցների աշխատավարձերի գումարի տարբերության: Ժամանակավոր ազդեցության ենթարկվող կազմակերպությունները կամ ֆիզիկական անձինք, որ հարկվում են Միկրոձեռնարկությունների հարկման համակարգով, կփոխհատուցվեն վերը նշված կարգով, սակայն միայն մինչև 1 տարի ձեռնարկատիրության դադարեցման ամիսների համար.
2) Դրույթներ առանց հարկային հաշվետվությունների/հաշվարկների կամ այլ պաշտոնական հարկային պայմանավորվածությունների ազդեցակիր կողմերի համար.
ա. առանց հարկային հաշվետվության/հաշվարկի կամ այլ պաշտոնական հարկային պայմանավորվածության մշտական ազդեցության ենթարկվող իրավաբանական անձինք կամ անհատ ձեռնարկատերերը կստանան ՀՀ նվազագույն ամսական աշխատավարձի հիման վրա (կասեցման օրվա դրությամբ) հաշվարկված դրամական փոխհատուցում, և այն կտրամադրվի միանվագ 12 ամսվա համար,
բ. առանց հարկային հաշվետվության/հաշվարկի կամ այլ պաշտոնական հարկային պայմանավորվածության ժամանակավոր ազդեցության ենթարկվող իրավաբանական անձինք կամ անհատ ձեռնարկատերերը կստանան ՀՀ նվազագույն ամսական աշխատավարձի հիման վրա (կասեցման օրվա դրությամբ) հաշվարկված դրամական փոխհատուցում, և այն կտրամադրվի միանվագ ձեռնարկատիրական գործունեության դադարեցման ամսիների համար,
3) ձեռնարկատիրական գործունեության ժամանակավոր դադարեցման ժամանակահատվածի սահմանում՝ Ձեռնարկատիրական գործունեության ժամանակավոր դադարեցման ամիսների քանակը կհաշվարկվի՝ ելնելով ձեռնարկատիրության վրա ազդեցություն թողնող ճանապարհահատվածի շրջանակներում նախատեսված ծրագրային գործողությունների տևողությունից: Ձեռնարկատիրական գործունեությունը կանգնեցնող ծրագրային գործողությունների ժամանակացույցը երկարացնելու դեպքում փոխհատուցումը կավելացվի շինարարական աշխատանքների լրացուցիչ ամիսների համար, բայց ոչ ավել, քան 12 ամսով (եթե 12 ամսից ավել է, ապա համարվում է մշտական ազդեցություն).
4) պետական գրանցման ծախսերի և ձեռնարկատիրական գործունեության լիցենզիայի վճարների փոխհատուցում՝
ա. մշտական ազդեցության ենթարկվող իրավաբանական անձինք կամ անհատ ձեռնարկատերերը, որոնք ունեն հարկային հաշվետվություն/հաշվարկ կամ այլ պաշտոնական հարկային հաշվետվություններ, կփոխհատուցվեն նաև պետական գրանցման և լիցենզավորման վճարների ծախսերի համար: Հատուկ վայրում գործունեություն իրականացնելու նպատակով («Վ» տառով նշվում է գործունեության տեսակը) «Լիցենզավորման մասին» ՀՀ օրենքի համաձայն թողարկված լիցենզիաների դեպքում լիցենզիաները չեն կասեցվի և, հետևաբար, չեն փոխհատուցվի, այլ կփոփոխվեն՝ իրավաբանական անձին/անհատ ձեռնարկատիրոջը հնարավորություն ընձեռելով նույն ձեռնարկատիրական գործունեությունն իրականացնել այլ հասցեում: Այսպիսի դեպքերում փոխհատուցում տրամադրվում է լիցենզիայի վերաթողարկման համար սահմանված վճարի համար,
բ. ժամանակավոր ազդեցության ենթարկվող իրավաբանական անձինք կամ անհատ ձեռնարկատերերը, որոնք ունեն հարկային հաշվետվություն/հաշվարկ կամ այլ պաշտոնական հարկային հաշվետվություններ, նույնպես կփոխհատուցվեն լիցենզավորման վճարների ծախսերի համար՝ տարեկան պետական տուրքի 1/12-ի չափով՝ բազմապատկած ձեռնարկատիրության դադարեցման ամիսների քանակով:»
Վերոնշյալի հետ կապված հայտնում ենք, որ՝
- «համակարգով հարկվող» բառերն անհրաժեշտ է փոխարինել «համակարգում գործող» բառերով, «հարկվում են Միկրոձեռնարկությունների հարկման համակարգով» բառերը փոխարինել «գործում են միկրոձեռնարկությունների հարկման համակարգում» բառերով, «շահութահարկի հաշվետվությունում/հաշվարկում» բառերը փոխարինել «շահութահարկի հաշվարկում» բառերով,
- անհասկանալի է, թե ինչ է նշանակում և ինչ է ասել «այլ պաշտոնական հարկային պայմանավորվածություններ ունեցող ազդակիր անձ»,
- «շրջանառության հարկի հաշվարկներում նշված հարկվող շրջանառության գումարի և շրջանառության հարկի՝ վճարման ենթակա համապատասխան գումարի ու ներգրավված աշխատողների աշխատավարձերի հանրագումարի տարբերություն» բառերն առաջարկվում է փոխարինել «շրջանառության հարկի հաշվարկներում նշված իրացման շրջանառության գումարի և հաշվարկված շրջանառության հարկի համապատասխան գումարի ու աշխատողների աշխատավարձերի հանրագումարի տարբերություն» բառերով,
- «գ» պարբերությունում «ֆիզիկական անձինք» բառերն առաջարկվում է փոխարինել «անհատ ձեռնարկատերերը» բառերով՝ նկատի ունենալով այն, որ անհատ ձեռնարկատեր չհամարվող ֆիզիկական անձինք իրացման շրջանառության վերաբերյալ հաշվետվություն հարկային մարմին չեն ներկայացնում։ Միաժամանակ, առաջարկվում է «բոլոր տեսակի գործունեությունների իրացման շրջանառության» բառերը փոխարինել «գործունեության բոլոր տեսակների մասով իրացման շրջանառության» բառերով,
- անհասկանալի է, թե ովքեր են հանդիսանում «առանց հարկային հաշվետվությունների/հաշվարկների կամ այլ պաշտոնական հարկային պայմանավորվածությունների ազդակիր իրաբանական անձինք և անհատ ձեռնարկատերերը»՝ նկատի ունենալով այն, որ հարկային մարմին հաշվարկ/ հաշվետվություն չի ներկայացվում միայն միկրոձեռնարկատիրության համակարգում գործող անհատ ձեռնարկատեր չհանդիսացող ֆիզիկական անձանց կողմից,
- կարգավորված չէ փոխհատուցման այն դեպքը, երբ կազմակերպությունը կամ անհատ ձեռնարկատերը համապատասխան ժամանակահատվածում գործել է հարկման մեկից ավելի համակարգում։
	Ընդունվել է

	2. Ներդրումային ծրագրի շրջանակում ֆիզիկական անձանց և կազմակերպություններին տրամադրվող հատուցումների հարկման առումով հայտնում ենք հետևյալը։ Մասնավորապես՝
- անհատ ձեռնարկատեր չհամարվող ֆիզիկական անձանց տրամադրվող հատուցումների հարկման վերաբերյալ հայտնում ենք, որ վերջիններիս սեփականության իրավունքով պատկանող անշարժ գույքի նկատմամբ հանրության գերակա շահ ճանաչվելու դեպքում ֆիզիկական անձին վճարվող համարժեք փոխհատուցման մասով եկամտային հարկի պարտավորություն չի առաջանում (ՀՀ հարկային օրենսգրքի 147-րդ հոդվածի 1-ին մասի 28-րդ կետ), միաժամանակ, ՀՀ պետական և տեղական ինքնակառավարման մարմինների, օրենքով ստեղծված մշտապես գործող մարմինների որոշումների հիման վրա, ինչպես նաև օտարերկրյա պետություններից և միջազգային, միջպետական (միջկառավարական) կազմակերպություններից անհատույց ստացվող ակտիվները, աշխատանքները, ծառայությունները, նշված մարմինների ու կազմակերպությունների կողմից ֆիզիկական անձանց համար (օգտին) կատարվող վճարումները՝ ՀՀ հարկային օրենսգրքի 147-րդ հոդվածի 1-ին մասի 15-րդ կետի համաձայն համարվում են նվազեցվող (չհարկվող) եկամուտներ,
- անհատ ձեռնարկատերերին և կազմակերպություններին տրամադրվող հատուցումների հարկման վերաբերյալ հայտնում ենք, որ անշարժ գույքի օտարման դիմաց եկամուտը (այդ թվում՝ հանրության գերակա շահ ճանաչվելու դեպքում համարժեք փոխհատուցման գումարը) ներառվում է շահութահարկի վճարողի համախառն եկամտի, իսկ շրջանառության հարկ վճարողի՝ շրջանառության հարկով հարկման բազայի մեջ, միաժամանակ, ծրագրի շրջանակում տրամադրվող հատուցման գումարները ներառվում են շահութահարկի վճարողի համախառն եկամտի մեջ, իսկ շրջանառության հարկ վճարողի համար չեն համարվում շրջանառության հարկով հարկման բազա։
	Ընդունվել է

	3. Ներդրումային ծրագրի շրջանակում տրամադրվող մի շարք հատուցման գումարներին տրվել է «նպաստ» անվանումը (վերականգնման նպաստ, տեղափոխման նպաստ, վերաբնակեցման նպաստ, ձեռնարկատիրական գործունեության կորուստների նպաստ, խիստ ազդեցությունների համար նպաստ և այլն), ինչի կապակցությամբ կարևորում ենք լիազոր մարմնի՝ ՀՀ աշխատանքի և սոցիալական հարցերի նախարարության դիրքորոշումը։
	Ընդունվել է ի գիտություն
ՀՀ ԱՍՀՆ կարծիքը նախագծի վերաբերյալ ստացվել է:

	4. Նախագծի 2-րդ կետի 3-րդ ենթակետի՝
1) «ա» պարբերությունում առաջարկվում է հստակեցնել Պետական եկամուտների կոմիտեի կողմից տրամադրվող տեղեկատվությունը՝ նկատի ունենալով այն, որ ներկա խմբագրությամբ ստացվում է, որ հարկային մարմին ներկայացված ցանկացած հաշվարկ ենթակա է տրամադրման։ Միաժամանակ, հայտնում ենք, որ անհատ ձեռնարկատերերը ևս՝ կախված հարկման ռեժիմից, կարող են ներկայացնել ամսական, եռամսյակային և տարեկան հաշվարկներ ու հաշվետվություններ, ուստի նպատակահարմար է կարգավորումը սահմանել ընդհանուր,
2) «բ» պարբերությունում առաջարկում է «կատարված սոցիալական վճարումների մասին» բառերը փոխարինել «հաշվարկված սոցիալական վճարի մասին» բառերով։
Միաժամանակ, նույն ենթակետում նշված տեղեկատվությունը հնարավոր կլինի տրամադրել, եթե ՊԵԿ ներկայացվող հարցման մեջ իրավաբանական անձանց և անհատ ձեռնարկատերերի դեպքում նշվի հարկ վճարողի հաշվառման համարը (ՀՎՀՀ-ն) և/կամ պետական գրանցման համարը, իսկ ֆիզիկական անձանց դեպքում հանրային ծառայության համարը (ՀԾՀ) և/կամ որևէ նույնականացնող տվյալ (օրինակ` անձնագրի սերիա և համար): Նշվածը պայմանավորված է այն հանգամանքով, որ հարկ վճարողներին ըստ փաստացի գործունեության հասցեների հնարավոր է նույնականացնել, եթե վերջիններս տվյալ հասցեում ունեն գրանցված ՀԴՄ, ընդ որում ոչ միշտ է հնարավոր լինում հստակ նույնականացնել հասցեն ըստ գրանցված ՀԴՄ-ի:
	Ընդունվել է

	5. Կադաստրի կոմիտե
	26.08.2024թ.

	
	№ՍԹ/13799-2024

	Նախագծի վերաբերյալ հայտնում ենք հետևյալը.
«Տարածական տվյալների մասին» ՀՀ օրենքի 19-րդ հոդվածի և «Գույքի նկատմամբ իրավունքների պետական գրանցման մասին» ՀՀ օրենքի 71-րդ և 73-րդ հոդվածների պահանջների համաձայն՝ տարածական տվյալների տրամադրման և դրանց առնչվող ծառայությունների, գույքի նկատմամբ իրավունքների և սահմանափակումների` դրանց ծագման, դադարման, փոխանցման կամ փոփոխման պետական գրանցման, ինչպես նաև անշարժ գույքի միասնական կադաստրի տեղեկատվության տրամադրման համար մատուցվող ծառայությունների համար գանձապետարանում բացված համապատասխան հաշվին պետական բյուջե գանձվում է վճար:
Վերոնշյալ տեղեկատվությունն անվճար տրամադրվում են «Տարածական տվյալների մասին» ՀՀ օրենքի 19-րդ հոդվածի 6-րդ մասում և «Գույքի նկատմամբ իրավունքների պետական գրանցման մասին» ՀՀ օրենքի 75-րդ հոդվածի 4-րդ մասում նշված մարմիններին (վերջիններիս կազմում տեղական ինքնակառավարման մարմինները ներառված չեն), որոնք այն կարող են փոխանցել այլ անձանց միայն ՀՀ կառավարության որոշման հիման վրա, որի դիմաց անշարժ գույքի պետական ռեգիստրին հատկացվում է համապատասխան փոխհատուցում:
Ելնելով վերոգրյալից՝ առաջարկում ենք Նախագծի 2-րդ կետում «անվճար հիմունքով» բառերը փոխարինել «սահմանված կարգով» բառերով:
Միաժամանակ առաջարկում ենք Նախագծի 2-րդ կետի 2-րդ ենթակետի «բ» կետում «գույքի նկատմամբ իրավունքի գրանցման վկայականների» բառերը փոխարինել «անշարժ գույքի նկատմամբ իրավունքների պետական գրանցման վկայականների» բառերով, ինչպես նաև հանել «կամ գրանցված» բառերը:
	Ընդունվել է

	6. Քաղաքաշինության կոմիտե
	05.09.2024

	
	№ 01/18.1/12814-2024

	«Երևանի քաղաքային զարգացման ներդրումային ծրագրի` հողի օտարման և տարաբնակեցման շրջանակը հաստատելու մասին» ՀՀ կառավարության որոշման նախագծի վերաբերյալ կից ներկայացվում են ՀՀ քաղաքաշինության կոմիտեի դիտարկումները։
1. Նախագծի N 1 հավելվածի 5-րդ կետի 1-ին ենթակետի՝
«բ» պարբերության համաձայն՝ պետք է իրականացվի ծրագրից 70-100 մ հեռավորության վրա ՕԳ-ից դուրս գտնվող բազմաբնակարան շենքերի տնային տնտեսությունների հաշվառում, որի նպատակն է լինելու բացահայտել ծրագրի տարածքի հարևանությամբ գոյություն ունեցող խոցելի տնային տնտեսությունները:
«դ» պարբերության համաձայն՝ «սոցիալ-տնտեսական ուսումնասիրություն կիրականացվի նաև Ծրագրի տարածքի հարևանությամբ գտնվող բազմաբնակարան շենքերի մարդահամարի ընթացքում հայտնաբերված խոցելի տնային տնտեսությունների հետ, որի նպատակն է բացահայտել խոցելի/հաշմանդամ բնակիչներին, և ապահովել համապատասխան մեղմացնող միջոցառումներ:»։
Այս առումով անհասկանալի է, թե ինչու են ծրագրով ուսումնասիրության ենթակա դիտարկվել միայն բազմաբնակարան շենքերը, այլ ոչ թե նաև անհատական բնակելի տները:
Դրանից ելնելով առաջարկում եմ նշված պարբերություններում «բազմաբնակարան շենքերի» բառերը փոխարինել «բնակարանային ֆոնդի՝ բազմաբնակարան շենքերի և անհատական բնակելի տների» բառերով:
	Ընդունվել է մասնակի
Նախագծի քննարկվող հատվածում ներկայացված են ԱԶԲ կանոնակարգերին համահունչ՝ ՀՕՏՇ կազմման նպատակով փաստացի կատարված գործողությունները բազմաբնակարան շենքերում։
Միաժամանակ՝ ըստ Բնապահպանական և սոցիալական կառավարման պլանի՝ մինչ շինարարական աշխատանքների մեկնարկը կիրառելի օրենսդրությամբ ու ԱԶԲ կանոնակարգերով պահանջվող՝ սոցիալական ազդեցությունները մեղմացնող բոլոր միջոցառումները ենթակա են իրականացման կապալառուի կողմից ճանապարհի երկայնքով գտնվող բնակարանային ֆոնդում (բազմաբնակարան շենքերում և անհատական բնակելի տներում): 

	2․ Առաջարկում եմ Նախագծի N 1 հավելվածի ամբողջ տեքստում «հաշմանդամ» բառը և դրա հոլովաձևերը փոխարինել «հաշմանդամություն ունեցող անձ» բառերով և դրա համապատասխան հոլովաձևերով։
	Ընդունվել է

	3. Ճանապարհի ծրագիծը և պահպանական գոտու ուրվագիծը, որոնք կազմում են օտարման ենթակա տարածքները սահմանազատող գծերը, Նախագծի հավելվածներում պետք է հիմնավորված և հստակ սահմանված լինեն։ Ուստի առաջարկում եմ Նախագծի հավելվածներում ներառել սահմանազատման գծեր (տեղամասեր) պարունակող քարտեզներ՝ սխեմաների տեսքով:
	Ընդունվել է ի գիտություն
Ծովակալ Իսակովի պողոտա – Արշակունյաց պողոտա ճանապարհահատվածի հանրության գերակա շահ ճանաչված գույքերի ցանկը և սխեման արդեն իսկ հաստատվել են ՀՀ կառավարության 2023 թ. օգոստոսի 11-ի թիվ 1357-Ն որոշմամբ:

	4. Առաջարկում եմ Նախագծի հավելվածներում ներառել նաև նոր կառուցվող ճանապարհի կապի մասին վերլուծություն (տեղեկատվություն)՝ կապված երկայնական պրոֆիլով այլ անցումային (փոխհատող) ճանապարհների կառուցման կամ վերակառուցման անհրաժեշտության հետ:
	Ընդունելի չէ
Առաջարկությունը սույն նախագծի կարգավորման առարկա չէ, քանի որ վերջինս բացառապես վերաբերում է Ծրագրի հողերի օտարման ու տարաբնակեցման հետ կապված հարաբերություններին:
Միաժամանակ, հարկ է ի նկատի ունենալ, որ ՀՀ քաղաքաշինության կոմիտեի նախագահի 2024 թվականի մայիսի 22-ի N 40-Ա հրամանով ստեղծված ճարտարապետա-շինարարական նախագծերի քաղաքաշինական պետական համալիր փորձաքննություն իրականացնող հանձնաժողովի 13.06.2024թ. թիվ 110 եզրակացությամբ Ծովակալ Իսակովի պողոտա – Արշակունյաց պողոտա ճանապարհահատվածի կառուցման աշխատանքային նախագծի ճարտարապետաշինարարական նախագծերի քաղաքաշինական պետական համալիր փորձաքննությանը տրվել է դրական եզրակացություն:

	5. Կարևորելով ծրագրի սահուն և ժամանակին իրականացումը` առաջարկում եմ դիտարկել շահառուների` գույքի ժամանակին հանձնման համար սահմանված փոխհատուցումից բացի, որոշակի տոկոսային հավելավճար ստանալու հնարավորությունը:
	Չի ընդունվել
Ծրագրի շրջանակներում ազդեցության ենթարկված անձանց փոխհատուցումների տրամադրման սկզբունքներն ու մոտեցումները պետք է հիմնվեն բացառապես Ասիական զարգացման բանկի Անվտանգության երաշխիքների 2009թ. քաղաքականության և ՀՀ գործող օրենսդրության վրա, և դրանցից տարբերվող կամ հավելյալ հնարավորություններ ձևավորելու համար իրավական հիմքեր առկա չեն:

	6. Ծրագիրը բավականին ծավալուն է, ուստի առաջարկում եմ առանձին հավելվածով սահմանել ծրագրի գործողություններն ու ժամանակացույցը՝ հստակեցնելով ծրագրի մասնակիցների կողմից իրականացվելիք աշխատանքի շրջանակը և ակնկալվող ֆինանսական ռեսուրսների բաշխումն ըստ տարիների:
	Ընդունվել է ի գիտություն 
Սույն նախագծի շրջանակներում սահմանվում է միայն Հողի օտարման և տարաբնակեցման առաջադրանքների պլանավորման և իրականացման համար կիրառվելիք մեխանիզմները, ընթացակարգերը և փոխհատուցման իրավունքները: Կառավարության հաստատումից հետո Կառավարության հաստատմանը կներկայացվի Հողի օտարման և տարաբնակեցման ծրագիրը (ՀՕՏԾ), որն արդեն ներառում է ՀՕՏԾ իրականացման մանրամասն ժամանակցույցը և բյուջեն:

	7. Արդարադատության նախարարություն
	23.01.2025թ․

	
	№ /27.3/2265-2025

	1․ Նախագծով նախատեսվում է հաստատել է Երևանի քաղաքային զարգացման ներդրումային ծրագրի հողի օտարման և տարաբնակեցման շրջանակը, մինչդեռ Նախագծի Հավելվածով նախատեսվում են փոխհատուցման չափի, բողոքարկման ընթացակարգի և պայմանների, ծրագրի ներքո փոխհատուցում ստանալու իրավասությունների ու իրավունքների վերաբերյալ, գենդերային ազդեցության և մեղմման միջոցառումների վերաբերյալ, հանրային խորհրդատվության, մասնակցության և փաստաթղթերի տրամադրման վերաբերյալ, բողոքների և դժգոհությունների, բողոքների լուծման գործընթացի, մոնիթորինի և գնահատման կարողությունների զարգացման և ՀՕՏԾ իրականացման վերաբերյալ վերապատրաստման, ձեռնարկատիրական գործունեության և աշխատանքի կորստի փոխհատուցման մեթոդաբանության վերաբերյալ կարգավորումներ, որոնք Նախագծի կարգավորման առարկայի շրջանակից դուրս են: 
Նշվածը հաշվի առնելով, գտնում ենք, որ Նախագիծն ամբողջությամբ ունի վերանայման կարիք:
Միաժամանակ հայտնում ենք, որ նշված կարգավորումներով սահմանվել են տարբեր ընթացակարգեր, որոնք պարզ չէ ինչ կարգով և ժամկետով են իրականացվելու:

	Չի ընդունվել 
Որոշման անհրաժեշտությունը բխում է վարկային ծրագրի շրջանակներում հողերի օտարման և տարաբնակեցման պահանջից, մասնավորապես՝ ՀՀ օրենսդրության և Ասիական զարգացման բանկի ոչ կամավոր տարաբնակեցման քաղաքականության ներդաշնակեցման անհրաժեշտությունից:
Հաշվի առնելով ազգային օրենսդրության և ԱԶԲ կարգավորումների միջև տարբերությունները՝ անհրաժեշտ է սահմանել փոխհատուցման ենթակա կորուստների տեսակները և փոխհատուցման սկզբունքները:
Փաստաթղթի կառուցվածքը և բովանդակությունը սահմանված են Ասիական զարգացման բանկի 2009թ. Անվտանգության քաղաքականության հայտագրով, և բխում են դրանից, որին հղում է կատարվում «Երևանի քաղաքային զարգացման ներդրումային ծրագիր» Վարկային համաձայնագրի 1-ին հոդվածի 1.02 մասի (i) և (j) կետերով (Article 1, Section 1.02. (i) (j)):
Փաստաթղթի անգլերեն տարբերակն արդեն իսկ հաստատվել է ԱԶԲ կողմից:
Սույն նախագծի ընդունումից հետո ՀՀ կառավարության հաստատմանն է ներկայացվելու Հողի օտարման և տարաբնակեցման ծրագիրը, որով արդեն սահմանվելու է մանրամասն պլանը և ժամանակացույցը :

	2․ Նախագծի 1-ին կետով հաստատվում է Երևանի քաղաքային զարգացման ներդրումային ծրագրի հողի օտարման և տարաբնակեցման շրջանակը (այսուհետ՝ ՀՕՏՇ)` համաձայն NN 1 և 2 հավելվածների: Նախագծի նախաբանում որպես լիազորող նորմեր հղում են կատարվել Հայաստանի Հանրապետության Սահմանադրության 146-րդ և 153-րդ հոդվածներին: Հայաստանի Հանրապետության 146-րդ հոդվածի համաձայն՝ 
1. Կառավարությունը գործադիր իշխանության բարձրագույն մարմինն է:
2. Կառավարությունն իր ծրագրի հիման վրա մշակում և իրականացնում է պետության ներքին և արտաքին քաղաքականությունը:
3. Կառավարությունն իրականացնում է պետական կառավարման համակարգի մարմինների ընդհանուր ղեկավարումը:
4. Կառավարության լիազորությունները սահմանվում են Սահմանադրությամբ և օրենքներով: Կառավարության իրավասությանն են ենթակա գործադիր իշխանությանը վերաբերող բոլոր այն հարցերը, որոնք վերապահված չեն պետական կառավարման կամ տեղական ինքնակառավարման այլ մարմինների:
Հայաստանի Հանրապետության Սահմանադրության 153-րդ հոդվածի համաձայն՝ 
1. Կառավարության նիստերը հրավիրում և վարում է վարչապետը:
2. Կառավարության որոշումներն ստորագրում է վարչապետը:
3. Կառավարությունն իրավասու է ընդունելու ենթաօրենսդրական նորմատիվ իրավական ակտեր:
Վերոնշյալի կապակցությամբ հարկ է նկատի ունենալ, որ ՀՀ Սահմանադրության 6-րդ հոդվածի 1-ին մասի համաձայն՝ պետական և տեղական ինքնակառավարման մարմիններն ու պաշտոնատար անձինք իրավասու են կատարելու միայն այնպիսի գործողություններ, որոնց համար լիազորված են Սահմանադրությամբ կամ օրենքներով: Նույն հոդվածի 2-րդ մասի համաձայն՝ Սահմանադրության և օրենքների հիման վրա և դրանց իրականացումն ապահովելու նպատակով Սահմանադրությամբ նախատեսված մարմինները կարող են օրենքով լիազորվել ընդունելու ենթաօրենսդրական նորմատիվ իրավական ակտեր: 
«Նորմատիվ իրավական ակտերի մասին» օրենքի 13-րդ հոդվածի 1-ին մասի համաձայն՝ ենթաօրենսդրական նորմատիվ իրավական ակտը ունենում է նախաբան, որում նշվում է օրենսդրական իրավական ակտի հոդվածը կամ մասը, որը ներառում է Սահմանադրության 6-րդ հոդվածի 2-րդ մասով սահմանված լիազորող նորմեր:
Վերոնշյալ դրույթներից բխում է, որ ենթաօրենսդրական նորմատիվ իրավական ակտ ընդունելու համար անհրաժեշտ է օրենքով սահմանված լիազորող նորմ, որի վերաբերյալ հղումը պետք է պարունակի ենթաօրենսդրական նորմատիվ իրավական ակտը: Նշվածը հիմք ընդունելով՝ գտնում ենք, որ Նախագծի ընդունումը հնարավոր է միայն Նախագծի նախաբանում օրենքով սահմանված համապատասխան լիազորող նորմին հղում կատարելու դեպքում:
	Ընդունվել է 
Նախագծի նախաբանում ապահովվել են լիազորող նորմերի հղումները:


	3․ Նախագծի վավերապայմաններում և Նախագծի վերջում կիրառված «2024» թիվն անհրաժեշտ է վերանայել:
	Ընդունվել է

	4․ Նախագծի 2-րդ կետում, Նախագծի Հավելվածի (այսուհետ՝ Հավելված) 1-ին գլխի 10-րդ, 14-րդ, 15-րդ բաժիններում, 4-րդ գլխի 19-րդ կետի 7-րդ ենթակետում կիրառված «և/(կամ)» բառերն անհրաժեշտ է վերանայել, հիմք ընդունելով «Նորմատիվ իրավական ակտերի մասին» օրենքի 16-րդ հոդվածի կարգավորումները: Նույն դիտարկումը վերաբերում է Հավելվածում կիրառված նույնանման ձևակերպումներին:
	Ընդունվել է

	5․ Նախագծի 3-րդ կետի համաձայն՝ սույն որոշման հավելվածները հաստատել հայերեն և անգլերեն՝ սահմանելով, որ Ծրագրի իրականացման շրջանակներում տարընկալումների կամ հակասությունների դեպքում գերակայող է անգլերեն տարբերակը: Հիշյալ դրույթը հակասում է «Նորմատիվ իրավական ակտերի մասին» օրենքի 10-րդ հոդվածի 3-րդ և 4-րդ մասերի կարգավորումներին:
	Ընդունվել է 

	6․ Նախագծի 4-րդ կետով նախատեսվում է, որ Հայաստանի Հանրապետության տարածքային կառավարման և ենթակառուցվածքների նախարարը՝ համագործակցելով Երևանի քաղաքապետի հետ՝ սույն որոշումն ուժի մեջ մտնելուց հետո մինչև 2024 թվականի հոկտեմբերի 30-ը Հայաստանի Հանրապետության կառավարության հաստատմանը պետք է ներկայացնի Ծրագրի հողի օտարման և տարաբնակեցման ծրագիրը: Հաշվի առնելով նշվածը, գտնում ենք, որ ժամկետի մասով կարգավորումն ունի վերանայման կարիք: Միաժամանակ գտնում ենք, որ սույն կարգավորման մեջ կիրառված «Ծրագրի հողի օտարման և տարաբնակեցման ծրագիրը» բառերն ունեն հստակեցման կարիք:
	Ընդունվել է


	7․ Հավելված 1-ի և Նախագծի Հավելված 2-ի վերևի աջ անկյունի «N 1.1» և «N 1.2» բառերն անհրաժեշտ է փոխարինել համապատասխանաբար «N1» և «N2» բառերով:
	Ընդունվել է

	8․ Հավելվածի 1-ին գլխի 1-ին բաժնում կիրառվել է «փոխհատուցում/վերականագնում» ձևակերպումը, մինչդեռ նույն գլխի 4-րդ կետում նշվում է փոխհատուցման հասկացությունը, այն է՝ Փոխհատուցում՝ ձեռք բերված ակտիվների փոխարինման արժեքի հատուցում դրամական կամ բնեղեն արտահայտությամբ, իսկ 12-րդ կետում վերականգնման հասկացությունը, այն է՝ Վերականգնում՝ հարկադիր վերաբնակեցման մասին քաղաքականության Շրջանակի ներքո նախատեսված փոխհատուցման միջոցներ (ներառյալ՝ վերաբնակեցման նպաստը), բացի ձեռքբերված ակտիվների փոխարինման արժեքի վճարումից: Նշվածից ելնելով գտնում ենք, որ նշված ձևակերպումն ունի վերանայման կարիք: Նույն դիտարկումը վերաբերում է Հավելվածում կիրառված նույնանման ձևակերպումներին:
	Ընդունվել է

	9․ Հավելվածի 1-ին գլխի 10-րդ բաժնում, 2-րդ գլխի 6-րդ կետում, 3-րդ գլխի 12-րդ կետի 3-րդ ենթակետում, 4-րդ գլխի 22-րդ կետում, 5-րդ գլխի 23-րդ կետում, 24-րդ կետի 1-ին կետում կիրառված «ՀՀ» հապավումերն անհրաժեշտ է վերանայել, հիմք ընդունելով «Նորմատիվ իրավական ակտերի մասին» օրենքի 21-րդ հոդվածի 2-րդ մասը, համաձայն որի՝ արգելվում են նորմատիվ իրավական ակտում կատարել բառերի կամ տերմինների անհարկի կրճատումներ, ինչպես նաև բառերի կամ տերմինների հապավումներ: Նույն դիտարկումը վերաբերում է Հավելվածում կիրառված նույնանման հապավումներին:
	Ընդունվել է 





	10․ Նախագծի 1-ին կետում նշվել է՝ «Երևանի քաղաքային զարգացման ներդրումային ծրագիր» N 4371-ARM վարկային համաձայնագիրը և Երևանի քաղաքապետարանի և Ասիական զարգացման բանկի միջև 2023 թվականի նոյեմբերի 27-ին ստորագրված՝ «Երևանի քաղաքային զարգացման ներդրումային ծրագրի» (այսուհետ՝ Ծրագիր) համաձայնագիրը, իսկ Հավելվածի 2-րդ գլխի 1-ին կետում նշվել է Երևանի քաղաքային զարգացման ներդրումային ծրագրի (այսուհետ՝ Ծրագիր): Նշվածի կապակցությամբ առաջարկում ենք, Նախագծի 1-ին կետում կիրառված «(այսուհետ՝ Ծրագիր)» բառերը հանել:
	Ընդունվել է

	11․ Հավելվածի 6-րդ կետում նշվել է՝ «Ծրագրի շրջանակներում հողի օտարման և տարաբնակեցման (ՀՕՏ)» բառերը, մինչդեռ Հավելվածի հապավումներ բաժնում վերջինս արդեն իսկ հապավման տեսքով կիրառված է, ուստի առաջարկում ենք սույն կետի «հողի օտարման և տարաբնակեցման» բառերը հանել:
	Ընդունվել է 


	12․ Հավելվածի 3-րդ գլխի 11-րդ կետում կիրառված «թ.» բառերն անհրաժեշտ է վերանայել, նկատի ունենալով «Նորմատիվ իրավական ակտերի մասին» օրենքի 21-րդ հոդվածի 5-րդ մասը, համաձայն որի՝ նորմատիվ իրավական ակտում տարեթիվը և ամսաթիվը գրվում են թվերով, իսկ ամիսը` տառերով: «Թվական» բառը և դրա հոլովաձևերը գրվում են ամբողջությամբ:
Նույն դիտարկումը վերաբերում է ողջ Հավելվածում կիրառված նույնանման բառերին:
	Ընդունվել է

	13․ Հավելվածի 4-րդ գլխի 17-րդ, 18-րդ կետերում կիրառված «ՀՀ» հապավումներն անհրաժեշտ է վերանայել, հիմք ընդունելով «Նորմատիվ իրավական ակտերի մասին» օրենքի 18-րդ հոդվածի 3-րդ մասը, համաձայն որի՝ օրենքի լրիվ անվանումը հիշատակելիս հետևյալ հաջորդականությամբ ներառվում են օրենքի վերնագիրը, օրենքի ընդունման տարին, ամիսը (տառերով), ամսաթիվը, հերթական համարը և «օրենք» բառը: Օրենքի կրճատ անվանումը հիշատակելիս դրանում նշվում է օրենքի վերնագիրը:
	Ընդունվել է

	14․ Հավելվածի 1-ին, 6-րդ գլխի 27-րդ կետի 1-ին, 2-րդ, 3-րդ, 5-րդ, 8-րդ, 10-րդ, 12-րդ, 16-րդ ենթակետերում առկա են չհամարակալված պարբերություններ, ուստի առաջարկում ենք դրանք համարակալել՝ պահպանելով «Նորմատիվ իրավական ակտերի մասին» օրենքի 14-րդ հոդվածի 5-րդ մասը, համաձայն որի՝ ենթաօրենսդրական նորմատիվ իրավական ակտերում դրույթները շարադրվում են հերթական համար ունեցող կետերի տեսքով: Կետերը կարող են բաժանվել միայն համարակալված ենթակետերի, իսկ ենթակետերը` միայն համարակալված պարբերությունների: Կետերը համարակալվում են արաբական թվանշաններով, որոնք տեքստից բաժանվում են միջակետով: Ենթակետերը համարակալվում են արաբական թվանշաններով, որոնք տեքստից բաժանվում են փակագծով: Պարբերությունները համարակալվում են հայերենի այբուբենի փոքրատառերով, որոնք տեքստից բաժանվում են միջակետով: Նույն դիտարկումը վերաբերում է Հավելվածի 29-րդ կետում առկա չհամարակալված պարբերություններին:
	Ընդունվել է

	15․ Հավելված 1-ի 6-րդ գլխի 27-րդ կետի 1-ին ենթակետում նշվել է, որ համայնքային կամ պետական հողերի վարձակալները (վարձակալություն և ենթավարձակալություն) կօրինականացվեն և կփոխհատուցվեն որպես լիիրավ սեփականատերեր կամ կապահովվեն նոր վարձակալությամբ: (...): Նշված կարգավորման մեջ վերանայման կարիք ունի «վարձակալները կօրինականացվեն» ձևակերպումը:  
	Ընդունվել է

	8. ՀՀ վարչապետի աշխատակազմ
	22.04.2025թ․

	
	№ 02/12.2/12950-2025

	1. Նախագծով առաջարկվում է հաստատել Երևանի քաղաքային զարգացման ներդրումային ծրագրի՝ հողի օտարման և տարաբնակեցման շրջանակը, մինչդեռ միայն նախագծի նախաբանում իրավական հիմքի հստակեցման պարագայում հնարավոր կլինի գնահատել նախագծի առանձին կարգավորումների իրավաչափությունը:
	Ընդունվել է
Որոշման նախաբանում կիրառելի օրենսդրությանը հղումներն ապահովված են

	2. Որոշման 2-րդ կետով գերատեսչություններին տրված հանձնարարականում «էլեկտրոնային տարբերակով այդ մասին հարցում ստանալուց հետո» ձևակերպումը վերանայման կարիք ունի, քանի որ անհասկանալի է, թե հարցումն ինչին է վերաբերում:
	Ընդունվել է

	3. 1-ին գլխով սահմանվող վերջին հասկացությամբ սահմանվում է «խոցելի տնային տնտեսություններ» հասկացությունը, որի մեջ մտնում է նաև տարեցների կամ հաշմանդամություն ունեցող անձանց կողմից գլխավորվող տնային տնտեսությունները: Ձևակերպումն անհրաժեշտ է վերանայել այն տրամաբանությամբ, թե ինչ ասել է տնային տնտեսության գլխավորումը, ինչով է կարգավորված: Միաժամանակ ձևակերպումից ստացվում է, որ օրինակ տնային տնտեսությունում 2 հաշմանդամություն ունեցող անձի առկայության պարագայում, եթե որոշվի, որ նրանցից ոչ ոք չի գլխավորում ընտանիքը, խոցելի չի հանդիսանում, ինչը լրացուցիչ պարզաբանման կարիք ունի: Սույն դիտարկումը վերաբերում է նախագծի բոլոր նմանատիպ կետերին: Օրինակ 9-րդ, 27-րդ կետի 12-րդ ենթակետ և այլն:
	Ընդունվել է 
Տնային տնտեսության գլխավորը կամ ղեկավարը չունի իրավական սահմանում, այն վիճակագրական և սոցիոլոգիական բնագավառներում միջազգայնորեն ու ազգային մակարդակում կիրառվող եզր է:
Խնդրո առարկա Ծրագրի և սույն նախագծի շրջանակներում ՏՏ գլխավորը՝ որոշվում է Ծրագրի շրջանակներում իրականացվող մարդահամարի և սոցիալ-տնտեսական հարցումների հիման վրա:
Թարգմանչական տարընկալումներից խուսափելու և ս.թ. ապրիլի 11-ին կայացած՝ Տարածքային զարգացման և շրջակա միջավայրի նախարարական կոմիտեի նիստի քննարկման արդյունքները հաշվի առնելով՝ ողջ հավելված 1-ում համարժեք ձևակերպումներում «գլխավոր» բառը փոխարինվել է «ղեկավար» բառով և դրա հոլովաձևերով:  

	4. 27-րդ կետի 12-րդ ենթակետով և մի շարք այլ կետերում նախատեսվում է վերականգնման նպաստի տրամադրում: Անհրաժեշտ է ընդունել ի գիտություն, որ նպաստի հնարավոր բոլոր տեսակները սահմանված են «Պետական նպաստների մասին» օրենքով: Հետևաբար, անհրաժեշտ է վերանայել նշված աջակցության տրամադրման անվանումը: Միևնույն դիտարկումը վերաբերում է նաև 23-րդ կետի 6-րդ ենթակետին, որտեղ կիրառվում է «կենսապահովման նպաստ» հասկացությունը, ինչպես նաև նախագծում կիրառվող «վերաբնակեցման նպաստ», «տեղափոխման նպաստ», «ձեռնարկատիրական գործունեության կորուստների նպաստ» հասկացություններին:
	Ընդունվել է

	5. 27-րդ կետի 12-րդ ենթակետի ա. պարբերությունն անհրաժեշտ է վերանայել՝ հիմք ընդունելով «Պետական նպաստների մասին» օրենքում փոփոխություններ և լրացումներ կատարելու մասին» 24.10.2024թ. ՀՕ-407-Ն օրենքը, որի համաձայն «ընտանեկան նպաստը» վերանվանվել է «անապահովության նպաստ», իսկ սոցիալական նպաստին առնչվող դրույթներն ուժը կորցրած են ճանաչվել:
	Ընդունվել է

	6. 27-րդ կետի 12-րդ ենթակետի գ. պարբերության հետ կապված հայտնում ենք հետևյալը.
· «ծերության կենսաթոշակ» գործող օրենսդրությամբ այլևս ամրագրված չէ: Փոխարենը
կիրառվում է «Պետական նպաստների մասին» օրենքի 5-րդ հոդվածի 1-ին մասի 7-րդ կետով ամրագրված «ծերության նպաստը».
· ընդունել ի գիտություն, որ «կայուն զբաղվածություն» ձևակերպումը՝ համաձայն
«Զբաղվածության մասին» օրենքի 4-րդ հոդվածի 1-ին մասի 10-րդ կետի, վերաբերում է  զբաղվածության պետական յուրաքանչյուր ծրագրի և ծառայության միջոցով աշխատանք փնտրող անձի զբաղվածությանը.
· «մինչև քսաներեք տարեկան ամբողջ դրույքով ուսանողների» ձևակերպման մեջ
կրթության տեսակն անհրաժեշտ է համապատասխանեցնել «Բարձրագույն և հետբուհական կրթության մասին» օրենքով սահմանված տեսակներին:
	Ընդունվել է

	7.	27-րդ կետի 12-րդ ենթակետի դ. պարբերության հետ կապված հայտնում ենք հետևյալը.
· «ֆունկցիոնալության խոշոր և ծանր աստիճանի սահմանափակում ունեցող» 
ձևակերպումը չի համապատասխանում հաշմանդամություն ունեցող անձանց ոլորտում գործող օրենսդրությանը: Այն անհրաժեշտ է համապատասխանեցնել «Անձի ֆունկցիոնալության գնահատման մասին» օրենքի 7-րդ հոդվածով սահմանված կարգավորումներին.
· կիրառել սույն եզրակացության 5-րդ կետով ներկայացված առաջարկները:
	Ընդունվել է

	8.	27-րդ կետի 13-րդ ենթակետում և առհասարակ ամբողջ նախագծում կիրառվում է «տնային տնտեսությունն ապրում է աղքատության շեմից ցածր եկամուտով» ձևակերպումը: Պարզաբանման կարիք ունի այն, թե արդյոք այս պարագայում խոսքը անապահովության նպաստ ստացող տնային տնտեսությունների մասին է: Եթե այո, ապա ընդունել ի գիտություն, որ «Պետական նպաստների մասին» օրենքում փոփոխություններ և լրացումներ կատարելու մասին» 24.10.2024թ. ՀՕ-407-Ն օրենքում, ինչպես նաև Կառավարության 09.01.2025 թ. N 27-Ն որոշմամբ կիրառվում և սահմանվում է «անապահովության նպաստ ստանալու իրավունք տվող սահմանային շեմ» ձևակերպումը:
	Ընդունվել է

	9.	Լրացուցիչ քննարկման կարիք ունի արդարադատության նախարարության դիտարկումն այն մասին, որ նախագծի 1-ին հավելվածի 7-րդ գլուխը՝ «Գենդերային ազդեցություն և մեղմման միջոցառումներ», նախագծի կարգավորման առարկայի շրջանակներից  դուրս է։
	Ընդունվել է

	10.	Առաջարկում ենք ստանալ նաև ԿԳՄՍՆ կարծիքը՝ հաշվի առնելով այն հանգամանքը, որ համաձայն հիմնավորման Ծրագրի շրջանակներում նախատեսվում է նաև վերականգնել Կոմիտասի անվան այգու մի հատվածը՝ կիրառելով բնահեն լուծումներ: Կոմիտասի թանգարան ինստիտուտը գտնվում է Երևանի Կոմիտասի անվան զբոսայգում:
	Ընդունվել է` վերապահումով
Ծրագրի շրջանակներում Կոմիտասի անվան այգու մի հատվածի վերականգնման բաղադրիչի հետ կապված գործընթացներն իրականացվելու են ճանապարհահատվածի կառուցման բաղադրիչից զատ:
Ի տարբերություն ճանապարհահատվածի, որի մասով արդեն իսկ նախագծային աշխատանքներն ավարտված են, հավուր պատշաճի անցել են օրենքով սահմանված փորձաքննությունները, և ներկայումս արդեն իսկ ընթանում են տեխնիկական հսկողության խորհրդատուի և շինարարության կապալառուի ընտրության մրցութային գործընթացները, Կոմիտասի այգու վերականգննման բաղադրիչը հայեցակարգի և նախագծի մշակման ծառայությունների ձեռքբերման մրցույթի նախապատրաստման փուլում է գտնվում:
Ընդ որում՝ Կոմիտասի թանգարան ինստիտուտին հարող և դրանից ֆունկցիոնալ և իրավական առումով առանձնացված տարածքում գտնվող՝ Կոմիտասի այգու վերականգնման ուղղությամբ գործընթացն ապահովելու նպատակով աշխատանքային խորհրդակցություններ են կայացել ՀՀ ԿԳՄՍՆ «Պատմամշակութային ժառանգության գիտահետազոտական կենտրոն» ՊՈԱԿ տնօրենության հետ, պայմանավորվածություններ են ձեռք բերվել անհրաժեշտ փուլերում նախարարության և ՊՈԱԿ-ի ներկայացուցիչներին ներգրավելու ուղղությամբ:
Ի լրումն նշվածի՝ ս.թ. ապրիլի 11-ին կայացած՝ Տարածքային զարգացման և շրջակա միջավայրի նախարարական կոմիտեի նիստի քննարկման հիման վրա՝ Երևանի քաղաքապետի 14.04.2025թ. թիվ 01/46643-25 գրությամբ՝ նախագիծը տրամադրվել է ՀՀ ԿԳՄՍՆ-ին՝ հրատապ ռեժիմով ուսումնասիրելու և կարծիք տրամադրելու համար:

	9. ՀՀ կրթության, գիտության, մշակույթի և սպորտի նախարարություն
	16.04.2025թ․

	Հայտնում ենք, որ «Երևանի քաղաքային զարգացման ներդրումային ծրագրի` հողի օտարման և տարաբնակեցման շրջանակը հաստատելու մասին» ՀՀ կառավարության որոշման նախագծի վերաբերյալ ՀՀ ԿԳՄՍ նախարարությունն առաջարկություններ և դիտողություններ չունի:
Միաժամանակ տեղեկացնում ենք, որ «Երևանի քաղաքային զարգացման ներդրումային ծրագրի» շրջանակներում համաձայն որոշման հավելված N 1-ի նախատեսվում է վերականգնել Կոմիտասի զբոսայգին, որը համաձայն ՀՀ կառավարության 2004 թվականի հոկտեմբերի 7-ի N 1616-Ն որոշմամբ հաստատված ՀՀ Երևան քաղաքի պատմության և մշակույթի անշարժ հուշարձանների պետական ցուցակի հանդիսանում է հանրապետական նշանակության հուշարձան՝ ՊԱՆԹԵՈՆ` ԿՈՄԻՏԱՍԻ ԱՆՎԱՆ ԶԲՈՍԱՅԳՈՒ (պետ. ցուցիչ՝ 1.11.19), ուստի անհրաժեշտ է զբոսայգու վերականգնման աշխատանքները սահմանված կարգով համաձայնեցնել ՀՀ ԿԳՄՍ նախարարության հետ:
	Ընդունվել է ի գիտություն
Ծրագրի շրջանակներում Կոմիտաս պարկի վերականգնման աշխատանքների իրականացման ընթացքում ապահովվելու է ԿԳՄՍՆ հետ սերտ համագործակցությամբ՝ սահմանված կարգով համաձայնեցնելով պատկան մարմնի հետ:



